
Aeroport da Balsan – Informaziuns ajornades
16 de jügn dl 2015

Vëgn l’aeroport de Balsan do la sentëza dl Consëi de Stat sëgn impó amplié?

No: La sentënza dl Consëi de Stat conzed en general sëgn n ampliamënt, mo la Junta provinziala ti vá do a süa linia detlarada dan les lites, che é ince gnüda metüda tl program de govern
. Tl mëis de otober de chësc ann gnarál presenté n conzet tler por le svilup dl aeropot de Balsan. De conseguënza gnarál presenté sön la basa de chësc conzet na proposta de lege sön la tematica dl aeroport da Balsan, sön chëra che i zitadins podará dé jö süa minunga.

Ciudi dörel pa tan dî cina che chësc conzet, che é bele gnü anunzié de plü iadi, vëgn presenté?

La Junta provinziala á nominé cun na deliberaziun ai 12 de ma dl 2015 n Consëi d’aministraziun nü por la sozieté de gestiun dl aeroport dl ABD AG. Al Consëi ti vëgnel sëgn conzedü le tëmp de adatamënt ala funziun nöia cun compic nüs. La Junta provinziala s’á metü sciöche obietif chël da presenté les dezijiuns preodüdes publicamënter y da mëte da jí na consultaziun popolara sön chëstes propostes. Chësc porta para, che la tematica dër complicada y complessa dl aeroport mëss gní presentada te na manira tlera por podëi insciö garantí la basa por n svilup strategich y tler. Canche l’elaboraziun de chësc prozes sará stlüt jö ti presentará la Junta provinziala le conzet ala popolaziun por na discusciun publica. Chësc gnará a s’al dé dessigü cina le mëis d’otober.

Ne vëgn l’aeroport do la contlujiun dl contrat cun Darwin ai 18 de jügn dl 2015 nia plü adoré?

No: Ti proscims mëisc ne sarál plü degügn jori de linia danter Balsan y Roma. I jori de linia danter Balsan y Roma fej fora zirca le 17 porcënt di indöt 12.000 movimënc anuai dl aeroport da Balsan. La dezijiun da se trá zoruch dal’acordanza (PSO- Public Service Obbligation) da pert dl Etihad regional operated by Darwin Airline ne á degönes conseguënzes sön i atri jori dl aeroport da Balsan. Insciö sarál ince tl dagní jori comerziai dal aeroport da Balsan. I jori cun na programaziun de dorada lungia reverda por i mëisc da d’isté i coliamënc charter dles sabedes cun Cagliari, Olbia y Lamezia Terme y les domënies cun Catania. Chëstes ofertes vëgn anuzades dër bun da tröc agn dala popolaziun dl Südtirol. 

Cares é pa les diretives dl conzet?

En general é l’obietif primar chël da otimisé i vanatji economics y sozai por le Südtirol y da smendrí tl medemo tëmp le plü che ara vá les conseguënzes por l’ambiënt y por I abitanc dles fraziuns vijines. La Junta provinziala é sigüda che chësta strategia portes a na soluziun dla chestiun. N obietif prinzipal dla Junta provinziala é la realisaziun de n’oferta de jori charter y de linia dal aeroport da Balsan, sides por ci che reverda l’outgoing che l’incoming, mo che porta para ince mioramënc dl’infrastrotöra y dl’organisaziun. Da öna na pert á i zitadins dl Südtirol confermé che i coliamënc diretamënter da Baslan é importanc y che ai vëgn adorá ion. Dal’atra pert é na buna oferta de jori a Balsan importanta ince por le Südtirol sciöche destinaziun turistica, dantadöt cun la chersciüda dles vacanzes „cörtes“ di ghesć che vëgn adalerch. Pro i mioramënc nezesciars dl’oferta atuala aldel lapró la manutenziun straordinara dla pista por arsí y pié ia. Deache la compagnia  Darwin á desdit l’acordanza atuala, ne sarál nia jori de linia Balsan – Roma tratan l’isté dl 2015 y chësta foss insciö na buna ocajiun por stlü jö i laurs de manutenziun nezesciars por la sigurté dla pista da arsí atuala. 

Cai é pa i laurs de manutenziun straordinara che dess gní fac?

Al se trata de laurs che dess garantí n’adoranza sigüda dla pista por arsí y pié ia bele esistënta. I laurs plü importanc é danter l’ater:
· laurs de renovamënt di canai por le drenaje dl’ega sön la pista 

· laurs de renovamënt dl asfalt, deache le asfalt atual ne arjunj nia i valurs de sferiada tratan dötes les situaziuns climatiches

· laurs de amarsciamënt cun corusc che iluminëia la pista
· renovamënt dles segnalaziuns d’ilominaziun por arsí cun adatamënt ai materiai d’ilominaziun LED
I cosć por la curida di laurs reverda söporjö 9 miliuns, le contrat prevëiga n smendrimënt di cosć dl 40,17% y insciö foss i cosć efetifs de 5,4 miliuns de euro.

Ci sozietés de jore á pa mostré interes por na surantuta di jori de linia?

Atualmënter vëgnel traté cun de plü compagnies de joliers sön les poscibilités de surantuta y sön i limic. Canche an podará mostré sö resultac conrec dles tratatives, gnará i resultac y i partners comunicá publicamënter. 

� […] „l’elaboraziun por l’aeroport da Baslan de n conzet tler y strategich de dorada lungia, che sides la basa por na discusciun trasparënta y publica y por dötes les dezijiuns futures“ (plata 43 dla verjiun todëscia dl program de govern de ai 9 de jená dl 2014 por la perioda de legislatöra 2013 -2018) 

